
SAMANDRAG 

Undersøkinga viser at mangelfull økonomisk styring og kontroll har medverka til 
fjoråret sitt rekneskapsmessige underskot i Sykkylven kommune på vel 21 mill. 
kroner og at informasjonen om dette kom først fram etter at det var for seint å 
gjere noko med det. Informasjonen kom som ei overrasking i 2009. 

Administrasjonen har ikkje har vore i stand til å gjennomføre god nok økonomisk 
rapportering og budsjettmessig analyse og det har dermed vore mangelfull 
oversikt over ressursbruk og økonomiske rammer. Sviktande føresetnader i 
budsjettet for 2008, jf det som er nemnt side 15 har ført til overbudsjettering. 
Kommunelova sine krav om realisme og bindande verknad har dermed ikkje blitt 
oppfylt. Intensjonane i kommunen sitt økonomireglement er heller ikkje oppfylt.  

Av ”økonomisk oversikt drift” i rekneskapsdokumentet går det fram at sum 
driftsinntekter er om lag 16 mill. kroner høgare enn budsjettert og at sum 
driftsutgifter er om lag 29 mill. kroner høgare enn budsjettert. 

Økonomirapportane som vart lagt fram for dei folkevalde var ikkje gode nok og 
ga ikkje svar på den økonomiske situasjonen kommunen var i. I tillegg til dette, 
fekk ikkje formannskapet månadlege rapportar slik som m.a. økonomireglementet 
krev.  

Enkelte einingar meiner dei ikkje hadde motteke budsjett for 2008 før i april 2008 
og var dermed utan styringsreiskap i fleire månader. 

I Sykkylven kommune er rekneskap og overordna økonomiarbeid delt på fleire 
personar og avdelingar og kommunen har ikkje stilling som økonomisjef. Det har 
til og med blitt antyda at det er uklart korleis arbeidsoppgåvene faktisk er fordelt. 
Organisasjonsmodellen viser at økonomi ligg hos rådmannsteamet. Tidlegare 
rådmann nemner i sitt brev av 21.04.2009 til kontrollutvalet kven han har tildelt 
oppgåver innan økonomiområdet. Toppleiinga i kommunen har hatt fokus på 
plassering av skuld. 

Økonomi er eit eige fag. Det overordna rekneskaps- og økonomiarbeidet bør 
derfor samlast i eit eige fagmiljø.  

Kommunen må bygge opp rutinar som tek omsyn til gode prinsipp for styring og 
kontroll. Her nemner ein kontrollmiljø, risikovurderingar, kontrollhandlingar, 
informasjon, kommunikasjon og overvaking som internkontrollkomponentar som 
må vere på plass. Intern kontroll må settast på dagsorden av dei styrande organa i 
kommunen, samt leiing og tilsette. 

Sykkylven kommune må ta ein grundig gjennomgang av drifta si og vurdere 
økonomien si berekraft  til å finansiere det kommunale tenestetilbodet. Dei to siste 
åra har netto driftsresultat årleg svekka seg i gjennomsnitt med over 20 mill. 
kroner. Utviklinga i 2009 må  bli overvaka. 

BAKGRUNN FOR SAKA 

Sykkylven kommune har lagt fram rekneskap for 2008 med eit rekneskapsmessig 
meirforbruk (underskot) på vel 21 mill. kroner. 

I kommunestyremøte 16.02.2009 vart det gitt ei orientering om rekneskap 2008. 
Temaet var ikkje oppe som sak. 

Den 9. mars 2009 i sak 08/09 gjorde Sykkylven kontrollutval følgjande 
samrøystes vedtak: 

1. Kontrollutvalet ser med stor uro på den økonomiske situasjonen til 
Sykkylven kommune med eit rekneskapsmessig meirforbruk på vel 21 
mill. kroner. 

2. Kontrollutvalet ber rådmannen sjå til at det blir etablert rutinar for 
økonomistyring og retningsliner for ansvar. Økonomirapporteringa 
må ha ei form som inneber framstilling av budsjettskjema 1A, 1B, 2A 
og 2B i samsvar med budsjettforskriftene. 

3. Kontrollutvalet konstaterer at det no blir laga månadlege oversiktar 
til formannskap og utval over utviklinga i økonomien og informasjon 
til kommunestyret kvartalsvis. 

4. Kontrollutvalet ber om at det også blir lagt inn eit eige punkt i 
rapporteringa med vurdering av behov for å sette i verk tiltak, jf 
budsjettforskriftene. 

Kontrollutvalet har to gongar behandla kommunen sine økonomirapportar i 2008. 
Dette var i møte 02.09.2008 sak 21/08 og 07.11.2008 sak 26/08. 

Ovannemnde vedtak vart førelagt kommunestyret, som den 23.03.2009 i sak PS 
12/09 gjorde slikt vedtak: 

1. Kommunestyret ber kontrollutvalet granske rekneskap og bakgrunn 
for meirforbruket for året 2008. 

2. Vidare ønskjer ein spesielt at det vert fokusert på kva rutinar og tiltak 
ein ønskjer å iverksette for å unngå å komme i liknande situasjon i 
framtida. 

3. Kommunestyret ber om å få tilsendt same økonomiske rapportar som 
formannskapet får. 

4. Rapport blir lagt fram for kommunestyret snarast råd. Sykkylven 
kommunestyre ber administrasjonen gjennomgå alle overskridingane i 
rekneskapen for 2008, som viser eit meirforbruk på 21 millionar 
kroner, og gje desse referansar til sak og område. 

Med bakgrunn i kommunestyret sitt vedtak har kontrollutvalsekretariatet på vegne 
av kontrollutvalet gjort ei undersøking. 

REGLEMENT M.M. 

Lov og forskrift m.m. 

Kommunale rekneskap er regulert i kommunelova. Med heimel i kommunelova § 
48 nr. 6 er det fastsett eigne rekneskapsforskrifter. I tillegg er det utarbeidd 
rekneskapsstandardar og god kommunal rekneskapsskikk (GKRS). 
Årsrekneskapen skal avleggast på same nivå som kommunestyret har gjort sitt 
budsjettvedtak. 

Krav om eit budsjett vedteke av kommunestyret er nedfelt i § 45 nr. 1 i 
kommunelova. Vedtaket skal etter § 45 nr. 2 fattast etter innstilling gjort av 
formannskapet. Kommunelova presiserer på denne måten at budsjettet er eit 
politisk ansvar.  

Kommunelova § 46 nr. 3 fastset at budsjettet skal vere realistisk. Dette er å forstå 
slik at dei løyvde midlane må vere tilstrekkelege til å dekkje ein vedteken 
aktivitet. 

Årsbudsjettet er også bindande. Dette er nærare presisert i kommunelova § 47 nr. 
2 der det går fram: 

De rammer som er angitt i årsbudsjettet for utgifter til bestemte formål, 
må ikke overskrides uten at det på forhånd er foretatt de nødvendige 
endringer i budsjettet. 

Med unntak der det ligg føre rettslege forpliktingar, må det ligge føre ein 
budsjettheimel for å kunne påføre kommunen utgifter og dermed utbetalingar. På 
same måte har kommunestyret plikt til å føreta nødvendige justeringar også i 
budsjetterte inntekter, dersom slike justeringar er påkrevde for å ivareta lova sitt 
krav om realisme.  

Kommunelova § 47 stiller krav om at rådmannen skal gi melding til 
kommunestyret dersom det skjer noko som kan få betydning for inntektene eller 
utgiftene. Rådmannen har det overordna ansvaret for at budsjettet ikkje blir 
overskride. Rådmannen kan delegere arbeidsoppgåver i budsjettarbeidet til andre 
gjennom instruksar og tilvisingsmynde.  

Etter kommunelova § 23 er rådmannen (administrasjonssjefen) den øvste leiaren 
for den kommunale administrasjonen. Han skal sjå til at saker som blir lagt fram 
for folkevalde organ er forsvarleg utgreidd og at vedtak blir sett i verk. 
Administrasjonssjefen skal også syte for at administrasjonen blir gjort i samsvar 
med lover, forskrifter og overordna instruksar og at den er gjenstand for ein trygg 
kontroll. Kommunen hadde ein del av den aktuelle perioden konstituert rådmann 
slik at det er to rådmenn som har vore involvert i det som blir omfatta av denne 
rapporten. 

Av budsjettforskriftene §10 går følgjande fram: 

Administrasjonssjefen, eventuelt kommune- eller fylkesrådet, skal gjennom 
budsjettåret legge fram rapporter for kommunestyret eller fylkestinget som 
viser utviklingen i inntekter og innbetalingar og utgifter og utbetalingar i 
henhold til det vedtatte årsbudsjett. Dersom administrasjonssjefen eller 
kommune- eller fylkesrådet finner rimelig grunn til å annta at det kan 
oppstå nevneverdige avvik i forhold til vedtatt eller regulert årsbudsjett, 
skal det i rapportene til kommunenstyret eller fylkestinget foreslås 
nødvendige tiltak. 

Av kommentarane til § 10 i budsjettforskriftene går det fram at det skal skje 
rapportering til kommunestyret om den faktiske utviklinga i inntekter og utgifter 
sett i forhold til dei inntektene og utgiftene som er ført opp i årsbudsjettet. 
Rapporteringa skal skje med jamne mellomrom og minimum to gongar i året. Ved 
tilstrekkelege avvik skal det settast i verk tiltak. Med tiltak blir det meint ikkje 
berre justeringar av dei oppførte inntektene og løyvingane som er nødvendige for 
å sikre/oppretthalde kravet om balanse i årsbudsjettet, men også mulige tiltak 
innanfor budsjettrammene som t.d. å endre innhald i det kommunale 
tenestetilbodet. 

Generelt sett skal kommunane fastsette reglar for omfang og hyppigheit av 
rekneskaps- rapportering i løpet av året. Det skal også gå fram kva nivå det skal 
rapporterast på. Dei ulike nivåa er avhengig av, dersom oppfølging skal vere 
mulig, å ha rekneskapsrapportering på sine respektive nivå. Kommunestyret må 
for å kunne følgje med ha rapportering på same nivå som det vedtekne budsjettet, 
budsjettskjema 1A, 1B, 2Aog 2B (drifts- og investeringsbudsjettet). 

Det må også ligge føre eit system for periodisering av utgifter og inntekter. 

Når det gjeld investeringsbudsjettet, må rapporteringa innehalde verbale 
kommentarar til forskyvingar som følgje av tidleg eller sein byggestart, framdrift, 
kostnadsoverslag, finansieringsplan og løyvingar. 

Økonomireglementet 

Gjeldande økonomireglement for Sykkylven kommune vart vedteke den 5. 
februar 2001 i sak 12/01 og sist revidert i 2005. Økonomireglementet bygg på 
regelverket i kommunelova og budsjettforskriftene som er nemnt ovanfor. 
Formålet med reglementet skal vere: 

 Å beskrive kommunen sitt økonomi- og rekneskapssystem 

 Å bidra til ei effektiv og forsvarleg økonomiforvaltning i kommunane 

 Å bidra til betre økonomistyring 

 Å gi dei folkevalde eit tilfredsstillande grunnlag for avgjerder 

 Å dokumentere nokre av dei viktigaste økonomirutinane 

Det går fram av reglementet at det to gongar i året skal gjerast ein grundig 
gjennomgang av rekneskapen i høve til budsjettet. Det går også fram at 
tertialrapportane skal vise om verksemda vert halden innan vedtekne 
budsjettrammer. Dersom dette ikkje er tilfelle, skal det setjast i verk tiltak for å 
gjenvinne budsjettbalansen. 

I flg. økonomireglementet skal rådmannen i juni sende ut budsjettrundskriv for 
utarbeiding av årsbudsjett. Administrativ behandling i etatane skal skje i juli til 
september og frist for sektor er begynnelsen av oktober. Rådmannen sitt forslag 
skal presenterast i byrjinga av november. Formannskapet skal behandle budsjettet 
i byrjinga av desember og kommunestyret i midten av desember. 

Sykkylven kommune skal ha periodisk økonomirapportering til kommunestyret 
pr. 30. april, 31. august og årsrekneskap som skal vere ferdigbehandla innan 30. 
juni. Formannskapet og hovudutvala skal ha budsjettkontrollrapport kvar månad.  

Både i rapportane til kommunestyret, formannskapet og hovudutvala skal det gå 
fram om verksemda blir halden innanfor vedtekne budsjettrammer. Dersom dette 
ikkje er tilfelle, skal det setjast i verk tiltak for å gjenvinne budsjettbalansen. For 
hovudutvala går det fram at etatsadministrasjonen skal føreslå tiltak for å 
gjenvinne budsjettbalansen. Utkøyring av grunnlagsrapport skal gjerast av 
økonomisjef.  

Kommunen har ikkje lenger den same utvalstrukturen, etatar eller økonomisjef. 
Økonomireglementet er ikkje justert i forhold til ny organisasjonsplan, men 
intensjonane i reglementet er fullt ut gjeldande. 

Prinsipp for styring og kontroll 

Prinsippa for god økonomistyring føreset at leiarane har nødvendig oversikt og 
kontroll med det som er brukt, og med inntektene. Økonomistyringa skal sikre 
denne informasjonen i forkant ved hjelp av prognosar og periodisering, medan 
budsjettkontrollen skjer i etterkant. 

Det er fleire komponentar som må vere på plass for å nå oppsette mål for 
økonomistyring og budsjettkontroll. Ein av desse er kontrollmiljøet. 
Verdigrunnlag, haldningar og adferd i organisasjonen er avgjerande for om måla 
med den interne kontrollen fungerer. Kontrollmiljøet avspeglar seg ovanfrå og 
ned i systemet. Økonomistyringa er eit resultat av dei som utfører den. Med eit 
kompetent og motivert personale med gode verdiar og haldningar har 
organisasjonen eit godt utgangspunkt for økonomistyring og kontroll. 

Sentrale risikofaktorar i økonomistyringa er endringar i budsjettet sine 
føresetnader og representerer utfordringar med budsjettkontroll og utarbeiding av 
prognosar samt behovet for å iverksette tiltak. God og fornuftig risikohandtering 
inneber at ein prioriterer kontroll av utviklinga på område som kan få vesentlege 
konsekvensar dersom førestnadane sviktar. 

Informasjon og kommunikasjon både internt og eksternt er sentralt i ei god 
økonomistyring. Tilgang på økonomisk informasjon er ein føresetnad for 
økonomistyring. Slik informasjon må framleggast i form av rapportering og 
oppfølging gjennom året og skje so ofte at ansvarleg beslutningstakar kan gjere 
nødvendige endringar. Nokon må også følgje opp og overvake at desse 
komponentane som er nemnt ovanfor blir etterlevd. 

Vurderingskriteriar 

Fakta som er innhenta, gjennomgått og drøfta er vurdert opp i mot rammeverket 
for Sykkylven kommune si drift. Dette består av lov, forskrift, økonomireglement, 
samt vedtak og andre lokale direktiv. Undersøkinga rettar seg mot realisme og 
balansekrav i budsjettet, budsjettet sin bindande verknad, økonomistyring, 
budsjettkontroll, økonomirapportering og vanleg informasjonsflyt.  

Avgrensing av undersøkinga 

Hovudfokuset i denne undersøkinga bør vere driftsbudsjettet/driftsrekneskapen. 
Både storleiken på det rekneskapsmessige meirforbruket (underskotet), at det kom 
som ei overrasking og at opplysningane om underskotet kom for seint til at det var 
mulig å gjere noko med det, peikar i denne retninga. På kort sikt er det også 
manglande økonomistyring i drifta som lettast påverkar kvaliteten og omfanget i 
det tenestetilbodet kommunen kan tilby.  

Det er også fleire forhold knytt til prosjektstyring og finansiering og godkjenning 
av kostnadsoverslag/budsjett i investeringsrekneskapen som verkar problematiske. 
Det blir her vist til tidlegare rådmann sitt brev av 21.04.2009, der Ullavik 
barnehage er nemnt. Her går mellom anna fram:  

Ordre om utbygging vart gitt medan eg var sjukmeldt. Premissane for 
utbygginga og dei økonomiske rammene har vore uklare. Eg vart av 
stabssjef i juni 08 gjort merksam på at det ved Ullavik barnehage var 
brukt nær 4 mill. kroner utan midlar i budsjettet. 

Meir omfattande problemstillingar knytt til investeringsrekneskapen kan ein 
eventuelt kome tilbake til med oppfølging gjennom året. 

Undersøkinga bygg på gjennomgang av rekneskap, årsmelding, budsjett og 
revisjonsmelding for 2008, rutinar i kommunen, dokument, samtalar og 
innhenting av skriftleg informasjon frå rådmannsteam og einingsleiarar. 

FAKTA 

Økonomiske avvik 

Det rekneskapsmessige meirforbruket går fram av rekneskap og årsmelding. 
Viktige negative avvik i inntekter/utgifter i følgje rekneskapsskjema 1A: 

Skatt på inntekt og formue: ca - 2,0 mill. kroner 
Andre generelle statstilskot: ca - 1,6 mill. kroner 
Renteutgifter/inntekter: ca - 8,6 mill. kroner 
Negative avvik alle rammeområda: ca - 12,4 mill. kroner 

Redusert meirverdiavgiftskompensasjon i forhold til budsjettet utgjer i følgje 
opplysningar frå administrasjonen 3,4 mill. kroner og kjem som følgje av lågare 
byggjeaktivitet enn planlagt. 

Overskridingane på einingane er fordelt slik: 

Kommunestyre 1,2 mill. kroner 31,0 % 
Barnehagar 1,4 mill. kroner 9,5 % 
Grunnskule 2,9 mill. kroner 3,7 % 
Helse og sosial mindreforbruk  
Kultur 0,7 mill. kroner 4,7 % 
Teknisk       2,2 mill. kroner        10,5% 
Sentral/felles 1,9 mill. kroner 8,0 % 
   

For ytterlegare spesifisering av overskridingar blir det vist til eige vedlegg. 

Av ”økonomisk oversikt drift” i rekneskapsdokumentet side 9 går det fram at sum 
driftsinntekter er om lag 16 mill. kroner høgare enn budsjettert og sum 
driftsutgifter om lag 29 mill. kroner høgare enn budsjettert. 

Om budsjettet for 2008 

Av budsjettsaka kjem følgjande fram: 

I arbeidet med budsjettet for 2008 har Sykkylven kommune nytta 
budsjetteringsverktøyet Arena. Ved bruk av Arena blir det lagt opp til to 
hovudelement i budsjetteringa. 

 Konsekvensjustering av budsjett 2008 

 Tiltaksbudsjettering 2008 

Konsekvensjustering av budsjett 2008 inneber ein prosess der ein 
korrigerer budsjett 2007 slik at budsjettgrunnlag for 2008 samsvarar med 
faktisk driftsnivå, korrigert for pris- og lønnsvekst og effekt av vedtak med 
økonomiske konsekvensar for 2008. 

Eit konsekvensjustert budsjett fortel kva drifta i Sykkylven kommune vil koste i 
2008 i forhold til det driftsnivået ein har hausten 2007. 

Tiltaksbudsjettering inneber budsjettering av nye tiltak utover noverande 
driftsnivå. Det kjem fram av budsjettsaka at rådmannen ikkje har forslag til nye 
tiltak i budsjettforslaget for 2008. Målet med rådmannen sitt budsjettforslag er å 
vidareføre noverande driftsnivå og synleggjere kostnadane med dette. På side 15 
kjem det likevel fram at Sykkylven kommune vil få to nye brukarar knytt til 
ressurskrevjande tenester i 2008. Brutto utgift for desse tenestene er oppgitt til 6,2 
mill. kroner og øyremerka inntekt utgjer 3,9 mill. kroner. 

I budsjettet for 2007 var det avsett 6.157.000 kroner til dekking av tidlegare 
meirforbruk. Når dette i staden vart dekt inn av rekneskapsresultatet frå 2006, vart 
det mulig å omdisponere midlar til drifta i 2007, noko som også vart gjort i følgje 
budsjettsaka. Samla sett førte dette til ein auke i driftsnivået samanlikna med 
opphavleg budsjett. Ei vidareføring av dette driftsnivået fører til auke i 
konsekvensjustert budsjett for 2008 utover økonomiplanen sine føresetnader. 

Tidlegare, på sommaren 2007 det året kommunen kom ut av ROBEK – registeret 
med friskmelding av kommunen sin økonomi, aukar kommunen budsjettet med 
7.808.000 kroner. Dei tidlegare nemnte 6.157.000 kroner er ein del av desse. Det 
går fram av saka at denne summen vil ha innverknad på budsjettet for 2008. 

Etter opplysningar frå KS vart rammene for tariffoppgjeret i 2008 slik: 

Årslønnsvekstramme 2007 – 2008 

  Virkningsdato 
Årslønnsvekst 

2007-2008 
Overheng til 2008   1,4 %
Anslag lønnsglidning 2008 snitt 3 siste år  0,26 %
   
Generelt tillegg 2,5 % 1.5.2008 1,67 %
Lokal pott 1,6 % 1.5.2008 1,07 %
Fellesbestemmelser  1.5.2008 0,35 %
Minstelønnsendringer  1.5.2008 1,59 %
   
Årslønnsvekst 2007-2008   6,34 %

Lønnsoppgjer og etterbetalingar har også vore store i 2008. I budsjettet var det 
avsett 4 % auke på årsbasis. Ettersom lønn er den største kommunale utgifta, 203 
mill. kroner eksklusiv sosiale utgifter, får auke i prosent store konsekvensar. 
Meirforbruket på lønn i flg. økonomisk oversikt drift vart på 14 mill. kroner. 
Kommunen hadde også lokale forhandlingar utover dette samt etterbetalingar. 
Refusjon sjukepengar utgjorde om lag 11,5 mill. kroner. 

Økonomirapportering 

Økonomirapportering pr. april 2008 

Budsjettforskriftene sitt minstekrav om tal på tertialrapportar til kommunestyret 
har vore oppfylt i 2008. I følgje innhenta opplysningar har det vore tertialvis 
rapportering til formannskapet og månadleg rapportering til einingane.  

I saksdokumenta blir det vist til budsjettvedtaket for 2008, punkt 12, der følgjande 
går fram: 

Kommunestyret forventar at administrasjonen legg fram for formannskapet og 
komitear månadleg oversikt over utviklinga i kommuneøkonomien samanlikna 
med budsjettet. Kommunestyret vert informert kvartalsvis i høve til møteplan. 

Før korrigeringar viser rapporten meirforbruk/mindreinntekt på 13.277.141 
kroner. Av rapporten går det fram at korrigert for faktiske periodiseringsavvik 
syner rekneskapen eit netto meirforbruk på 3.763.524 kroner. I sluttkommentarane 
går følgjande fram:  

Samla sett syner økonomioversikta pr. utgangen av april eit betydeleg 
meirforbruk. Det er viktig at det blir sett i verk moglege tiltak for å halde 
drifta innanfor fastsette budsjettrammer. 

Saka vart vedteke utsett. 

Økonomirapporteringa pr. mai 2008 

Før korrigeringar viser rapporten meirforbruk/mindreinntekt på 17.636.900 
kroner. Etter korrigering og periodisering er avviket på 3.956.185 kroner. I 
sluttkommentarane går det m.a. fram at det månadlege meirforbruket har gått ned 
og at det er viktig at alle moglege tiltak for å halde drifta innanfor fastsette 
rammer blir sett i verk. 

Kommunestyret tok den økonomiske situasjonen til vitande og det vart gjort nokre 
budsjettendringar. 

Økonomirapporteringa pr. september 2008 

Av rapporten går det fram at korrigert for faktiske periodiseringsavvik syner 
rekneskapen eit netto meirforbruk på 3.023 465 kroner. 

Det går mellom anna fram av rapporten: 

Grunna feil ved renteutrekningsmodellen og undervurdering av 
renteauken, fekk vi i 2007 eit meirforbruk når det galdt rentekostnader på 
om lag 5,5 mill. kroner. Dette vart kompensert av renteinntekter og 
meirinngang på skatt og rammetilskot slik at ein kunne oppretthalde ”Til 
fordeling drift” som budsjettert. 

Av same årsakene som i fjor, må vi i år rekne med eit meirforbruk når det 
gjeld rentekostnader på 5 mill. kroner. Sjølv om vi har oppnådd 
ikkjebudsjettert rentekompensasjon på eit lån tilsvarande 20 mill. 
vedkomande ungdomsskulen, ottast ein at meirinngang renteinntekter og 
skatt/rammetilskot ikkje fullt ut som i fjor vil dekke meirforbruket på 
rentekostnader. 

Renteinntekter og skatt vart faktisk betydeleg lågare enn budsjettert. 

Av konklusjonen i saka går det fram at ein kan frykte underskot.  

Kommunestyret gjorde slikt vedtak: 

Kommunestyre tar rekneskapsrapport pr. september til vitande og 
forventar at einingane gjer maksimalt for å halde budsjettrammene sine. 

Innhenta opplysningar frå administrasjonen 

Rådmannen (tidlegare) sitt brev av 21.04.2009 

Tidlegare rådmann har i brev datert 21.04.2009 til kontrollutvalet m.a. skreve 
følgjande:  

Eit driftsunderskot på ca 21.mill.kr. var heilt uventa og slike tal har ikkje 
på noko tidspunkt vore drøfta eller antyda i administrasjonen. Eg hadde 
ein samtale med kommunalsjef Dag Flacké, truleg tidleg i desember 08, 
der han antyda at kommune hadde eit brutto meirforbruk i storleik 20 mill. 
kr. Vi konkluderte med at dette på vanleg måte var eit bruttotal som ville 
bli justert ned i samband med statstilskot, refusjonar m.m. som måtte 
inntektsførast ved slutten av året. 

Av brevet går det vidare fram at kommunalsjef Flacké hadde ansvaret for 
økonomioppfølging, budsjett og internkontroll medan stabssjef Bergstrøm har 
stått for renteberekningar, avdrag, meirverdiavgiftskompensasjon og 
kompensasjonstilskot. 

Rådmannen (noverande) sitt notat av 30.03.2009 

I dette notatet kjem det fram at rådmannen (dåverande) ikkje har følgd opp 
tilbakemeldingar frå administrasjonen om avvik mellom rekneskap og budsjett og 
at det har vore for dårleg kommunikasjon (eller forståing) mellom rådmannen og 
einingane om økonomioppfølging. 

Det kjem fram at budsjettala for 2008 ikkje var godt nok kvalitetssikra ved 
oppsettet av budsjettet for 2008. Vidare har det ikkje vore gjennomført ny 
gjennomgang av budsjettet ved starten av nytt budsjettår. Tilbakemeldingar til 
politisk nivå ikkje har vore tydelege og gode nok. 

Brev frå rådmannsteamet datert 08.05.2009 

Det blir opplyst at einingsleiarane hadde tilgang til budsjettet dagen etter at dette 
vart vedteke. Rådmannsteamet meiner vidare at budsjettet var realistisk og truleg i 
samsvar med det aktivitetsnivået som kommunestyret hadde vedteke. Det går også 
fram at rådmannen fekk fleire tilbakemeldingar om avvik i budsjettet. Avvik på 
rentene blir brukt som eksempel på slik tilbakemelding og det går vidare fram at 
dette ikkje vart summert opp frå rådmannen si side. Det går også fram at 
manglande tilbakemeldingar frå einingane ikkje vart følgt opp/etterlyst av 
rådmannen. På spørsmål om kvifor storleiken på underskotet ikkje vart oppdaga 
og rapportert tidlegare går det fram at rådmannen ikkje gjorde noko med 
bekymringsmeldingane som han fekk. Etter at den nye organisasjonsmodellen vart 
sett ut i livet, skulle ein av kommunalsjefane ha ansvar for økonomirapporteringa, 
men han ønskte ikkje ta dette ansvaret utan avklaring av ansvar og mynde. 

Brev frå einingane 

Einingane med nokre unntak, opplyser at budsjettet vart gjort kjent like etter at 
budsjettvedtaket vart fatta. Nokre einingar opplyser at dei fekk melding om 
budsjettet i april. I ein e-post frå stabssjef Bergstrøm datert 14.05.2009 er det 
forklart kvifor enkelte einingar meiner å ha motteke budsjettet so seint. Det blir 
vist til tilgjengeleg innsyn i systemet Arena der einingane kunne gå inn og skaffe 
seg denne informasjonen. 

Dei fleste einingane meiner budsjettet var realistisk, men at det seinare vart 
redusert. Ingen av einingane meiner at aktiviteten deira avvik frå vedtekne 
aktivitetar gjort av kommunestyret. Årsaker til overskridingar blir opplyst å vere 
lønnsoppgjer og etterbetalingar samt reduksjon av budsjettet i starten av 2008. 
Einingane har jamt over motteke månadlege rapportar og alle opplyser å ha 
kjennskap til økonomireglementet. Det kjem fram at ikkje alle einingane har 
rutinar for oppfølging og rapportering oppover i systemet og det at i nokre tilfelle 
vart overskridingane oppdaga seint. 

Drifta i einingane skulle ligge på same nivå som i 2007, men det blir opplyst at 
nye utgifter har blitt belasta utan budsjettjustering og at det ikkje er lagt opp 
rutinar for oppfølging og rapportering av avvik knytt til lønnsforhandlingar. 

Ein einingsleiar er oppteken av kven som er ansvarleg for overskridingar – 
bestillar eller utførar. Denne merknaden gjeld investeringsbudsjettet og Ullavik 
barnehage. 

VURDERINGAR 

Punkt 1 i kommunestyret sitt vedtak  

Rekneskapstal m.m 

Punkt 1 i kommunestyret sitt mandat går ut på å granske rekneskap og bakgrunn 
for meirforbruket for året 2008.  

Sykkylven kommune har i mange år hatt god rekneskapskvalitet. Rekneskapen er 
no revidert av kommunerevisjonen noko som inneber at det ikkje skal ligge føre 
vesentlege feil i denne. Revisjonen si oppgåve er nettopp å bekrefte med høg grad 
av sikkerheit at rekneskapen ikkje inneheld vesentlege feil. Dette må leggast til 
grunn i denne rapporten. 

Av revisjonsmeldinga for 2008 går følgjande fram: 

Rekneskapen viser store overskridingar i einingane og svikt i 
føresetnadane lagt til grunn til fordeling drift i rekneskapsskjema 1 A.  

Vi meiner at 

 Årsrekneskapen er avlagt i samsvar med lov og forskrifter og gir 
eit uttrykk for Sykkylven kommune si økonomiske stilling 31. 
desember 2008 og for resultatet i rekneskapsåret i samsvar med 
god kommunal rekneskapsskikk i Noreg 

 dei disposisjonar som ligg til grunn for rekneskapen, med unntak 
av forholdet nemnt ovanfor, er i samsvar med budsjettvedtak, og at 
beløpa i årsrekneskapen stemmer med regulert budsjett 

 leiinga har oppfylt si plikt til å sørgje for ordentleg og oversiktleg 
registrering og dokumentasjon av rekneskapsopplysningar i 
samsvar med lov og god kommunal rekneskapsskikk i Noreg 

 opplysningane i årsmeldinga om årsrekneskapen er konsistente 
med årsrekneskapen og i samsvar med lov og forskrifter. 

Utan at det har innverknad på konklusjonen i avsnittet ovanfor, vil 
kommunerevisjonen presisere følgjande: 

 Økonomireglementet for Sykkylven kommune er ikkje justert i 
samsvar med endringane i den administrative organiseringa av 
kommunen frå 01.01.2006. 

 Budsjettkontrollrapporteringa gjennom året viser manglar, slik at 
kommunestyret ikkje har hatt høve til å gjennomføre nødvendige 
tiltak for å bringe budsjettet i balanse. Det vert vist til forskrift om 
årsbudsjett mv. § 10, jf kl. § 47 og kontrollutvalet si gransking av 
rekneskapen og bakgrunnen for meirforbruket for året 2008, jf sak 
PS 12/09. 

Revisjonsmeldinga for 2008 stadfestar rekneskapstal og at budsjett er i samsvar 
med vedtak. 

Økonomirapportane 

Økonomirapportane som vart lagt fram for kommunestyret om den økonomiske 
situasjonen har ikkje vore gode nok. Frå rådmannsteamet har det vore mykje 
fokus på meldingar og bekymringsmeldingar dei har gitt til tidlegare rådmannen 
om økonomien. Dersom dei faktiske forholda om det store underskotet var kjent 
på førehand, burde saksbehandlar gitt denne informasjonen seinast i 
kommunestyremøte den 15.12.2008 i budsjettsaka for 2009 der følgjande kom 
fram: 

Kommunen kan stå i fare for å gå på eit driftsunderskot i 2008. For å 
redusere konsekvensane av eit driftsunderskot har ein teke høgde for det 
og avsett kr 3.000.000 til å dekke eit slikt underskot. Skulle ein unngå 
underskot i 2008 så vert det sikkert høve til å vurdere dei 3.000.000 kr til 
anna disponering. 

Kontrollutvalsekretariatet har ved fleire høve bedt administrasjonen om å legge 
fram dokumentasjon på at relevante meldingar har blitt gitt til tidlegare rådmann. 
Rådmannsteamet nemner feilrekninga av renter som eit døme på kva som har blitt 
meldt vidare opp i systemet og dette framstår som den einaste meldinga som har 
kome fram. 

Denne meldinga som går fram av økonomirapporteringa pr. september 2008 lyder 
slik: 

Av same årsakene som i fjor, må vi i år rekne med eit meirforbruk når det 
gjeld rentekostnader på 5 mill. kroner. Sjølv om vi har oppnådd 
ikkjebudsjettert rentekompensasjon på eit lån tilsvarande 20 mill. 
vedkomande ungdomsskulen, ottast ein at meirinngang renteinntekter og 
skatt/rammetilskot ikkje fullt ut som i fjor vil dekke meirforbruket på 
rentekostnader. 

Denne meldinga verkar lite dramatisk ettersom det berre står at meirinngangen 
ikkje fullt ut vil dekke meirforbruket på rentekostnader. 

Når det gjeld ansvar for økonomirapporteringa m.m., ser det ut for at tidlegare 
rådmann har gitt sine ordrar og at ordren synest vere motteken, men ikkje fullt ut 
akseptert, jf brev frå tidlegare rådmann og rådmannsteamet sitt svar på 
spørjeskjemaet frå kontrollutvalsekretariatet. Kommandolinjene i kommunen bør 
ikkje vere grunnlag for ei nærare drøfting. Rådmannen har instruksjonsmynde og 
det formelle ansvaret. 

Rådmannsteamet og fleire av einingane skriv at budsjettet ut i frå det ein visste då, 
var reelt. Dersom budsjettet var reelt, skulle ein i staden for eit underskot på 21 
mill. kroner ha gått i balanse med rekneskapen for 2008. Budsjettkorrigeringane 
som kom etterpå gjorde ikkje situasjonen betre. I rådmannen sitt brev av 

30.03.2009 går det også fram at budsjettala for 2008 ikkje var godt nok 
kvalitetssikra ved oppsettet av budsjettet for 2008 og at det ikkje har vore 
gjennomført ny gjennomgang av budsjettet ved starten av nytt budsjettår. Det er 
også verdt å nemne at når netto driftsresultat frå 2006 til 2007 hadde minka med 
om lag 20,6 mill. kroner og ei eingongsinntekt i 2007 på over 6 mill. kroner vart 
brukt til å auke utgifter også i 2008, burde dette reknast som eit faresignal for 
2008–budsjettet. Det viser seg vidare at netto driftsresultat frå 2007 til 2008 også 
har svekka seg med meir enn 20 mill. kroner. 

Budsjett 2008 for Sykkylven kommune har ikkje vore reelt/realistisk og dette er 
etter ei nærare vurdering eit av hovudproblema i Sykkylven kommune sin 
økonomi i 2008. 

Realisme og balansekrav i budsjettet 

Overskridingane av budsjettet i einingane indikerer eit lite reelt budsjett på 
utgiftsida i forhold til det tenestetilbodet kommunen gir. Dette er eit uttrykk for at 
driftsnivået ikkje har vore tilpassa dei løyvde rammene. Når dette kjem i tillegg til 
store overskridingar i renteutgifter og store svikt på inntektssida som nemnt side 
7, blir resultatet eit stort underskot. At budsjettet ikkje er reelt, er eit alvorleg 
problem fordi dette er brot på realismekravet i kommunelova. Kravet om realisme 
skal sikre at ein i framtida ikkje skal stå overfor store forpliktingar. Det er også eit 
styringsproblem, ettersom eit urealistisk budsjett ikkje er eigna som 
styringsreiskap. Kommunelova sitt krav om at budsjettet skal vere bindande er 
heller ikkje oppfylt. 

Det er ein føresetnad at einingane ved inngangen av året har justert og tilpassa 
drifta si til føresetningane som ligg til grunn for økonomiplan og budsjett. Dette er 
ikkje gjort av alle. Nokre einingar meiner å ha motteke budsjett 2008 i april. Det 
betyr at dei ikkje har nytta budsjettet som styringsdokument i ein viktig del av 
året. 

I budsjettet for 2007 var det avsett 6.157.000 kroner til dekking av tidlegare 
meirforbruk (underskot). Når dette beløpet i staden vart dekt inn av 
rekneskapsresultatet frå 2006, var det mulig å omdisponere tilsvarande midlar til 
drifta i 2007, noko som også vart gjort. Samla sett førte dette til ein auke i 
driftsnivået samanlikna med opphavleg budsjett. Ei vidareføring av dette 
driftsnivået fører til auke i konsekvensjustert budsjett for 2008 utover 
økonomiplanen sine føresetnader. Denne finansieringa som har blitt vidareført 
gjennom systemet med konsekvensjustert budsjett, har medverka til høgare 
utgifter i budsjettet og forårsaka ei budsjettering i 2008 – budsjettet i strid med 
økonomiplanen. Rådmannen skriv i sitt saksdokument datert 08.06.2007 til 
kommunestyret at midlar avsett til BUAS, Heimetenestene og Butenestene - 5,5 
mill. kroner vil ha innverknad på budsjettet for 2008 og seinare. Ettersom desse 
endringane gjeld for 2. halvår 2007 er det risiko for at effekten er ei dobling og 
fullårseffekt  i budsjett 2008. Det er grunn for å tru at det her kan ligge ei 
vesentleg årsak til rekneskapsmessig meirforbruk i 2008.  

Kommunen har også tidlegare hatt overskridingar på rammeområda og einingane. 
I 2006 var det eit stort meirforbruk i rammeområda på vel 7 mill. kroner, men 
grunna høge inntekter spesielt på skatt og rammetilskot fekk kommunen eit 
overskot på heile 7.897.824 kroner. I 2007 var forbruket i einingane i samsvar 
med budsjettet, men utan disponeringa av overskotet frå 2006, ville det neppe blitt 
balanse, men netto driftsresultat svekka seg frå 2006 til 2007 med heile 20,6 mill. 
kroner.  

Budsjettkontroll 

Prinsippa for god økonomistyring føreset at leiarane har nødvendig oversikt og 
kontroll på om drifta kan gjennomførast som planlagt og innanfor godkjente 
økonomiske rammer (budsjett). Økonomistyringa skal sikre denne informasjonen 
i forkant. Budsjettkontrollen som blir utført i etterkant, vil vise om 
økonomistyringa og drifta har gått som føresett.  

Budsjettkontrollen i Sykkylven kommune i 2008 har ikkje vore gjennomført i et 
omfang eller på ein måte som har vore tilstrekkeleg til å sikre god nok styring og 
kontroll. Formannskapet har ikkje motteke månadleg økonomirapportering slik 
som både budsjettvedtak og økonomireglementet stiller krav om. At 
formannskapet ikkje har motteke rapportar ofte nok er uheldig, endå meir 
problematisk blir det når rapportane ikkje er til å stole på. 

Administrasjonen har ikkje har vore i stand til å gjennomføre god nok økonomisk 
rapportering og budsjettmessig analyse og det har dermed vore mangelfull 
oversikt over ressursbruk og økonomiske rammer. 

Tiltak som bør settast i verk, punkt 2 i kommunestyret sitt vedtak 

Utforming av økonomirapportane. 

Dagens økonomirapportering vil for brukarane verke lite informativ med mykje 
bruk av verbale formuleringar og til dels uklar informasjon og lite dokumentasjon 
på at heile budsjettet er med i vurderinga. Ved bruk av dei forskriftsfesta 
budsjettskjemaene vil den som utarbeidar rapportane, rutinemessig bli spora inn 
på fullstendigheita i budsjettet på det nivået kommunestyret har gjort sitt 
budsjettvedtak. Informasjonen blir dermed lettare tilgjengeleg.  

Kommunen har ei utfordring i utforminga av si økonomirapportering. 

Budsjettrutinar 

Når budsjett skal utarbeidast, er kvalitetssikring gjennom heile prosessen 
avgjerande.  

Når rådmannen utarbeider totalramma for kommunen sine inntekter, 
budsjettskjema 1A, bør han få denne ramma politisk behandla. 

Denne ramma må bygge på tilgjengeleg informasjon og vere realistisk og bli 
kontrollert av fleire personar. Feil her medfører at det blir løyvd for mykje/for lite. 

Urealistiske budsjettforslag frå einingar og rådmannsteam kan medføre både 
budsjettoverskridingar og tap av inntekter. Det same kan bli konsekvensen av 
budsjettering på feil formål i forhold til budsjettforskriftene. Utgiftsida må 
gjenspeile det aktivitetsnivået som er godkjent av kommunestyret. Grunnlaget for 
rammebudsjetteringa må kontrollerast i detalj. 

Når rådmannen/formannskapet utarbeider budsjett/økonomiplan til 
kommunestyret må det gjerast kontroll av store budsjettpostar som rammetilskot, 
skatteinngang, momskompensasjon, renter, avdrag og lønn. Fordelinga til 
einingane, budsjettskjema 1B, må kontrollerast nøye og tala må følgjast opp 
gjennom året. 

Vedteke budsjett må vere kjent i einingane og vidare oppfølgd gjennom 
rapportering om forbruk/inntekter og periodisering. Krav om tilleggsløyving gitt 
før opprinnelege rammer blir overskridne må innskjerpast og tiltak av relevant 
styrke må settast i verk ved avvik.  

Organisering 

I COSO-rapporten (Commitee of Sponsoring Organizations of the Treadway 
Commission), eit internasjonalt rammeverk for intern kontroll med 
vektlegging på korrekt rekneskapsrapportering, etterleving av lover og 
forskrifter og mål- og kostnadseffektiv drift, er 
økonomiansvarleg/rekneskapsansvarleg si rolle og posisjon drøfta. Her går 
det mellom anna fram: 

Økonomimedarbeidere og regnskapsmedarbeidere spiller en viktig 
rolle i kontrollsystemet siden deres oppgaver går på tvers av driften 
og andre funksjoner på alle nivåer i en virksomhet. 

Det går vidare fram av rapporten: 

I sin stilling som økonomi- eller regnskapsansvarlig bør 
vedkommende være en likeverdig partner på møter med de andre 
funksjonslederne i en virksomhet. Forsøk fra ledelsens side på å 
innsnevre hans eller hennes oppgaver – til for eksempel å omfatte 
hovedsakelig områder som regnskapsrapportering og 
finansforvaltning – vil kunne føre til en vesentlig reduksjon av 
virksomhetens muligheter for å lykkes.” 

I Sykkylven kommune er rekneskap og overordna økonomiarbeid delt på fleire 
personar og avdelingar, jf vedlagte organisasjonsplan. Kommunen manglar 
økonomisjef. Det har til og med blitt antyda at det er uklart korleis 
arbeidsoppgåvene faktisk er fordelt. Slike oppfatningar vil lett føre til både 
ansvarsfråskriving og bortforklaringar. Organisasjonsmodellen viser at økonomi 
ligg hos rådmannsteamet. Tidlegare rådmann Erling Solsletten nemner i sitt brev 

av 21.04.2009 til kontrollutvalet kven han har gitt oppgåvene med 
økonomioppfølging, budsjett og intern kontroll, utarbeiding og presentasjon av 
økonomirapportane samt utrekning av sentrale utgifter og inntekter. 

Økonomi er eit eiga fag. Det overordna rekneskaps- og økonomiarbeidet bør 
derfor samlast i eit eige fagmiljø.  

Kommunen må bygge opp rutinar som tek omsyn til gode prinsipp for styring og 
kontroll slik som går fram side 5 og 6. Her er nemnt kontrollmiljø, 
risikovurderingar, kontrollhandlingar, informasjon og kommunikasjon og 
overvaking. Intern kontroll må settast på dagsorden av dei styrande organa i 
kommunen samt leiing og tilsette. 

Kommunen må ta ein grundig gjennomgang av drifta si og finne ut om 
økonomien er berekraftig nok til å finansiere det tenestetilbodet som kommunen 
har. Dei to siste åra har netto driftsresultat kvart år svekka seg i gjennomsnitt med 
over 20 mill. kroner. Utviklinga i 2009 må derfor overvåkast. 

Undersøkinga viser at mangelfull intern kontroll har medverka til fjoråret sitt 
rekneskapsmessige underskot. Når opplysningane om underskotet kom som ei 
overrasking etter at det var for seint å gjere noko med det, skuldast det eit ikkje 
godt nok økonomiarbeid i kommunen. Administrasjonen har ikkje har vore i stand 
til å gjennomføre god nok økonomisk rapportering og budsjettmessig analyse og 
det har dermed vore mangelfull oversikt over ressursbruk og økonomiske rammer. 
Det formelle ansvaret ligg etter kommunelova § 23 til rådmannen. Kommunen bør 
som eit av fleire tiltak vurdere å innføre ei økonomisjefstilling for på den måten å 
bygge opp igjen økonomisk styring og kontroll. 

RÅDMANNEN SITT HØYRINGSSVAR AV 08.06.2009 

Rapporten med unntak av vurderingsdelen har vore førelagt rådmannen til 
høyring. 

Rådmannen har som ein kommentar: 

Avgrensing av undersøkinga: Her står det i rapporten at undersøkinga bør 
vere driftsbudsjett/driftsrekneskap. Kvifor då ta med sitat frå brevet til 
tidlegare rådmann som går på investeringsbudsjettet når rapporten seier 
at dette skal vi ikkje ta med ? 

I rapporten står derimot:  

Hovudfokuset i denne undersøkinga bør vere 
driftsbudsjettet/driftsrekneskapen.  

Det går vidare fram: 

Men ein kan ikkje ta med sitat frå ein person og ikkje frå andre. Det vert ei 
slagside i ein slik rapport. 

Både tidlegare rådmann og noverande rådmann med rådmannsteam har skriftleg 
blitt bedt om å uttale seg. Det har dei også gjort. Synspunkt som har sett relevante 
ut, har kome med i rapporten. 

Det går fram av høyringssvaret at oppfølging av meirverdiavgiftskompensasjon 
og kompensasjonstilskot er tillagt stabssjef først frå 2009 og ikkje frå 2008. 

At kommunalsjef har påpeika eit brutto meirforbruk på 35 mill. kroner er ei ny 
opplysning. Dette understrekar berre endå meir behovet for å dokumentere at det 
er sendt bekymringsmeldingar. 

Utover dette er det ikkje vesentleg synspunkt på høyringsuttalen. 

Sykkylven kommune 
 

Saksframlegg 

Dato: 
Arkivref: 

08.06.2007 
2007/553-3869/2007 

 Saksbeh.: 
 

Erling Solsletten 
 
 
  

Saksnr Utval Møtedato 
 Formannskapet  
 Kommunestyret  
   
   

Økonomisk prioritering av tiltak pr. 2.7.07 

Som vedlegg følgjer: 

- brev av 25.3.07 frå Sykkylven Golfklubb   
- brev av 18.4.07 frå Sykkylven kulturhus 
- brev av 22.1.07 frå Sykkylven kyrkjelege fellesråd 

Rådmannen sitt framlegg til vedtak 

1. Kommunestyret godkjenner rådmannen sitt framlegg til prioritering av økonomiske 
ressursar 

2. Administrasjonen får fullmakt til å gjennomføre formell budsjettjustering i samsvar med 
pkt. 1 

 
 
Saksutgreiing 

Bakgrunn for saka 

I samband med kommunestyremøte 2.7.07 vil administrasjonen legge fram to saker som gjeld 
økonomiske prioriteringar: 

- Ei sak om formell budsjettjustering 
- Ei sak som syner kjente behov for midlar utover budsjettjusteringa.  Ei sak der kommunestyret 

kan prioritere bruken av disponible midlar. 
Denne saka gjeld den siste saka av desse to. 
 
 

Saksopplysning 

Den formelle budsjettjusteringa vil omfatte kjente justeringar. 
- Oppfølgjing av vedtak om rekneskap for 2006 
- Omdisponering av midlar avsett i budsjett for 2007 til underskotsoppdekking 
- Kostnader med lønnsoppgjer 
- Adresseringsprosjektet 

Den foreliggande saka vil omfatte andre behov og under syner ein behov som er registrert. 
 
Auke pleiebehov ved BUAS 
 
Kommunen har heilt frå nyttår 2006/2007 hatt eit overbelegg ved BUAS.  Samtidig har ein hatt 
utskrivingsklare pasientar frå sjukehus og pasientar frå betalt plass i andre kommunar.  Dette vil 
medføre auka kostnader.  Formannskapet vart orientert om saka i møte 12.2.07.  Ein har også innan 
heimebaserte tenester hatt stort press i 2007 og har brukt meir ressursar enn det som ligg i budsjettet.  
Antatt behov er – 3.0 mill. til BUAS, 1.0 mill. til heimebaserte tenester. 

Dette er behov det er vanskeleg å kome utanom utan å redusere tenestene betydeleg resten av året. 
 
Straksløysing BUAS 
 
Eit utval som er sett ned for å vurdere behovet for pleieplassar framover, har kome med eit forslag om ei 
straksløysing med oppsett av brakker.  Viss saka skal realiserast er det tale om leige av brakker, rigging 
og fundamentering mm.  Kostnadane med dette kan beløpe seg til ca. kr 900.000 
I tillegg kjem personalkostnader.  Her må ein syne til saka over.  Det er uklart om slik ekstraløysing kan 
realiserast i 2007 av formelle årsaker.  Levekårskomiteen har i møte 7.6.07 avvist saka og arbeider 
vidare med ho. 
 
Auke andelskapital Sykkylven kulturhus 

Sykkylven kulturhus P/L har bedt kommunen om å auke sin andelskapital med kr 350.000 i samband 
med investeringar. 

 
Golfbane Kolda – kommunal kapital 
 
Sykkylven Golfklubb har bedt kommunen om å gå inn i golfprosjektet på Kolda med kr 500.000 
 
 
Auka ressursar Sykkylven Ungdomsskule 
 
Gjennom vedtak om byggrekneskap for bygg C ved ungdomsskulen har kommunestyret føresett ei auka 
løyving på kr 1.650.000 
 
 
Sykkylven ungdomsskule – auka løyving til utstyr 
 
Gjennom budsjettet for spesialromsfløy ved ungdomsskulen er sett av kr 2.100.000 inkl. mva til møblar 
og innreiingar. 
Ungdomsskulen har presentert ei lengre liste over utstyrsbehov for den praktiske undervisninga.  Lista 
syner kostnader på ca kr. 600.000 inkl. mva.  Då er ikkje utstyr til audiovisuelt opplegg med.  Ein talar 
difor truleg om behov i storleik kr. 1.0mill. samla. 
 
Driftsbygning kyrkje – inventar/gjerde 
 
Driftsbygninga ved kyrkja skal stå ferdig 8.6.07.  I budsjettet for bygget er det ikkje sett av eigne midlar 
til inventar utover det som ligg i anbod.  Det er her noko uklart om reservane vert brukt.  I så fall kan 
her vere att noko midlar.  I ettertid har det kome opp behov for å få til eit fullverdig gjerde av smijern og 
tilhøyrande port der driftsbygninga no er plassert.  Kostnadane med dette er ikkje klart.  Behovet for 
utstyr dreier seg truleg om eit beløp i storleik 100.000 kr. 
 
Musikk- og kulturskulen 
 
Det er stor søkning til musikk- og kulturskulen.  Om alle dei nye søkjarane eller ein stor del av dei skal få 
eit tilbod er det antyda behov for ei ekstra løyving på ca kr. 140.000 for hausten 2007.  
Levekårskomiteen handsama dette i møte 7.6.07 og har der tilrådd ei løyving for 2007 på kr 140.000. 
Ei løyving for hausten 2007 vil krevje ei auka løyving også for våren 2008. 
 
Romsituasjonen for Aure skule 
 
Romsituasjonen for Aure skule er vanskeleg.  For å bøte på dette er det foreslått å nytte Aure gamle 
skule.  Då må det settast i verk ein del tiltak, m.a. utskifting av vindauge. 
Det trengs då noko ekstra midlar, ut frå at det ikkje er avsett midlar gjennom budsjettet.  Ein kan 
eventuelt vurdere dette opp mot moglege reservar. Kostnader med å skifte vindu dreier seg om eit beløp 
på ca. kr 40.000. 
 
Utbetring bårerom i Sykkylven kyrkje 

Kyrkjeleg fellesråd har bedt kommunen om midlar til å utbetre bårerommet i Sykkylven kyrkje.  Dette 
gjeld spesielt kjøleanlegget.  Kostnadane er estimert til ca kr. 100.000 
 
NAV - omorganisering 

Det vert her vist til eiga sak.  Dei økonomiske konsekvensane av denne saka er auka driftsutgifter for 
2007 i storleik kr. 100.000.  Eksakte tal ligg ikkje føre. 

 
Haugsetvegen 
 
Kommunestyret har i sak 4/07, pkt. 6 fatta slikt vedtak: 
”Kommunestyret presiserer at utbygging av Haugsetvegen skal skje i 2007”. 
Det må her opplysast at utbygging av Haugsetvegen på den aktuelle strekninga neppe lar seg 
gjennomføre i 2007 i og med kommunestyret har føresett ei reguleringsendring.  Det er heller ikkje løyvd 
midlar til grunnerverv eller utbygging. 
 
Elev ved spesialskule i annan kommune 

Kommunen har godteke at ein ungdomsskuleelev går på skule i annan kommune (Molde).  Denne 
løysinga medfører auka kostnader.  I budsjettet for 2007 ligg inne midlar for skuleåret 2006/2007. men 
ikkje for hausten 2007.  Hausten 2006 visste ein ikkje om eleven ville gå i annan kommune skuleåret 
2007/2008.  det er no klarlagt. Det må då løyvast ca kr. 250.000 for hausten 2007. 

 Bortfall av statstilskot knytt til Norsk 2 for innvandrarar 

I samband med budsjett for 2007 vart det kjent at øyremerka statstilskot knytt til Norsk 2 for 
innvandrarar ville verte lagt inn i rammetilskotet.  I denne samanheng har ungdomsskulen ei ikkje reell 
inntekt på kr. 414.000.  Dette må dekkast opp på ein eller annan måte.  Alternativa er innan eige 
budsjett eller auka løyving.  Ved å tilrå løyving i anna sak som gjeld ungdomsskulen, så meiner 
rådmannen at ungdomsskulen bør kunne løyse denne saka innanfor eige budsjett. 
 
Storfjordsambandet 

Storfjordsambandet har søkt Sykkylven kommune om kr. 295.000 i samband med ny 
prosjektering/utgreiing av fast samband over Storfjorden.  Dei fleste andre kommunane har løyvd sin 
del.  Formannskapet handsama søknad om kr. 102.000, men utsette saka.  Seinare er kome ny søknad 
som ikkje er handsama. 

 
Lærlingar 

Kommunen har lagt eit opplegg for å ta imot lærlingar. Det kan her bli aktuelt med ei løyving, men dette 
bør kunne dekkast mot reservane.  

 
Disponible midlar 

Gjennom budsjett for 2007 og rekneskap for 2006 har kommunen slike disponible midlar: 

 
- Reservar i budsjett 2006  kr. 2.128.000 
- Midlar dekt.underskott 2007  kr. 6.157.000 
- Rest rekneskapsoverskot 2006  kr.    832.188 

 
Gjennom eiga sak framkjem at kommunen har kr 7.808.000 til disposisjon. 
 
 
Eit sentralt spørsmål vert så om kommunen skal disponere alt dette eller ein skal legge anna vurdering til 
grunn. 

Rådmannen vil peike på at kommunestyret nyleg har foreteke disposisjon som tilseier at kommunen no 
kan kome ut av ROBEK- registeret.  I ein slik samanhenheng bør det vere ein ambisjon om ikkje å kome 
i dette registeret på nytt.  Det bør tilseie at kommunen må bygge seg opp reservar/buffer for å kunne 
takle uforutsette behov. 
 
I kommunen opplever ein stadig nye stuasjonar der det oppstår behov for midlar. (Pleiepasientar, 
ressurskrevjande brukarar, barn i fosterheimar mm.) Utan ressursar vil då kommunen fort kunne hamne 
i underskotssituasjon eller ein må kutte kraftig i drifta. 
 
Kommunestyret fatta så tidleg som i 1997 vedtak om å bygge opp ein økonomisk buffer på 10 mill.kr.  
Det var då grunngitt med eit beløp tilsvarande ei månadsutbetaling til lønn i kommunen.  Det er no eit 
større beløp, men det ville no vere bra om ein kom opp i eit slikt beløp også. 
 
Gjennom gjeldande økonomiplan er det lagt opp til å starte oppbygging av økonomisk buffer frå 2009, 
men då var føresetnaden at ein hadde nedbetalt driftsunderskotet i 2008.  Når ein no har nedbetalt 
underskotet i 2006, bør konsekvensen vere at ein startar oppbygging av buffer allereie frå år 2007.  
Økonomiplaner syner ei avsetning på 3,4mill kr i første fase.  Det er ynskjeleg at ein allereie i 2007 kan 
bygge opp ein slik buffer, men rådmannen ser at eit slikt beløp kan verte vanskeleg no, men ambisjonen 
må vere at ein kan klare det i løpet av 2007. 
Kommunen må elles ha nokre reservar til påkomande tiltak resten av 2007.  Rådmannen tilrår etter dette 
at ein set av ca. 1.1 mill. kr. til reservar/buffer. 
 
Skille drift/investering 
 
Dei ønska/registrerte sakene på lista ovanfor kan alle finansierast med driftsmidlar, men ein del tiltak 
kan også finansierast med lån/fond og liknande. 
 
Auka finansiering av spesialromsfløy ved ungdomsskulen bør finansierast ved lån/fond.  Det same gjeld 
Haugsetvegeen og andre bygningsmessige tiltak. 
 
Rådmannen tilrår at ein i seinare sak kjem attende til finansiering av klare investeringstiltak. 
 
Oppsummering/prioritering 
 
Etter rådmannen si vurdering har kommunen til diposisjon ca 6,7 mill. føresett at ein set av ca. 1.1 mill. i 
reservar/oppbygging av buffar.  Kommunen må løyve midlar til BUAS/heimebaserte tenester ut frå 
kjente behov.  Kommunen må også dekke opp for ein ny ressurskrevjande brukar innan butenestene. 
 
Rådmannen meiner elles at ein må løyve noko midlar slik at ein kan få til ei tilfredsstillande utrusting av 
den nye spesialromsfløya ved ungdomsskulen.  Utover denne løyvinga må ungdomsskulen innan eige 
budsjett foreta prioriteringar. 
  
Kommunen bør elles foreta ei løyving knytt til elev som går på skule i Molde. 
 
Kommunen må elles løyve midlar til NAV-organiseringa. 
 
Rådmannen synest elles at ein bør utstyre driftsbygninga på kyrkjegarden slik at ho no kan takast i bruk.  
Gjerde og  port må ein kome attende til når ein veit kostnadane. 
 
Rådmannen vil elles tilrå at kommunen løyver kr. 100.000 til utbetring/utskifting av bårerom i Sykkylven 
kyrkje. 
 
Med dette opplegget vert disponeringa slik: 
 
Disponibelt       kr. 7.808.000 
 
Avsett reservar/buffer   kr. 1.158.000 
Avsett BUAS    kr. 3.000.000 
Avsett Heimetenestene   kr. 1.000.000 
Avsett Butenestene   kr. 1.500.000 

Utstyr Ungdomsskulen   kr.    600.000 
Elev i anna kommune   kr.    250.000 
Avsett NAV    kr.    100.000 
Inventar kyrkje/driftsbygning  kr.    100.000 
Bårerom kyrkje    kr.    100.000 
 
SUM     kr. 7.808.000 
 
Midlar avsett til BUAS, Heimetenestene og Butenestene vil ha innverknad på budsjettet for 2008 og 
seinare. 
 
Mange oppfatta elles at no er den kommunale økonomien blitt så god at kommunen både kan ta på seg 
nye oppgåver og generelt verte mykje rausare. 
 
Det er klart at med å kvitte seg med eit betydeleg akkumulert driftsunderskot så får kommunen ein 
friare økonomi, men denne budsjettvurderinga syner elles kor sårbar den kommunale drifta er, for nye 
tilhøve.  Stordelen av dei disponible midlane går til dei eldre og tilhøve kommunen i liten grad rår over. 
 
Ein opplever elles stort behov for meir ressursar til sentrale område som vegvedlikehald og 
bygningsvedlikehald utan at det ligg føre konkrete søknader om dette, 
 
Det er likevel bra at ein no kan dekke opp kjente behov og dermed i mindre grad risikere meirforbruk 
ved årsslutt. 
 
Rådmannen tilrår kommunestyret å vedta den prioritering rådmannen har lagt opp til. 
 
 
 
Erling Solsletten 
rådmann 

